
      ᐱᕙᓪᓕᐊᔪᖅ ᓴᖅᑭᑎᑕᐅᔪᖅ 
 

ᐋᓂ ᓂᒡᓚᒃ ᑐᓂᔭᐅᕗᖅ 

ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ ᑐᓐᓂᖅᑯᑕᐅᕙᒃᑐᒥᒃ 
 

ᐃᖃᓗᒃᑑᑦᑎᐊᖅ, ᓄᓇᕗᑦ (ᐊᐅᒍᔅᑦ 27, 2012) – ᒥᓂᔅᑕ ᑮᑦ ᐲᑐᓴᓐ, ᑭᒡᒐᖅᑐᐃᓪᓗᓂ ᓯᕗᓕᖅᑎᒥᒃ ᐄᕙ ᐋᕆᐊᖕᒥᒃ, 

ᐅᓪᓗᒥ ᑐᓂᓯᖅᑲᐅᔪᖅ ᐋᓂ ᓂᒡᓚᖕᒥᒃ, ᐃᖃᓗᒃᑑᑦᑎᐊᕐᒥᐅᑕᕐᒥᒃ, 2012-ᒧᑦ ᑲᑎᒪᔩᑦ ᑲᑐᔾᔨᖃᑎᒌᖏᑕ 

ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ ᑐᓐᓂᖅᑯᑕᐅᕙᒃᑐᒥᒃ ᓄᓇᕗᒻᒥᐅᓄᑦ   

 

“ᖁᕕᐊᓱᖃᑎᒋᔪᒪᕙᕋ ᑕᒪᑐᒪᓂ ᐊᕐᕌᒍᒥ ᓄᓇᕗᒻᒥᐅᓂᑦ ᐱᑎᑕᐅᔪᖅ ᑲᑎᒪᔩᑦ ᑲᑐᔾᔨᖃᑎᒌᖏᑕ 

ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ ᑐᓐᓂᖅᑯᓯᐊᕐᓂᐊᖅᑐᖅ ᐅᓇ, ᐋᓂ ᓂᒡᓚᒃ,” ᑕᐃᒪᓐᓇ ᓯᕗᓕᖅᑎ ᐄᕙ ᐋᕆᐊᒃ ᐅᖃᖅᖢᓂ. 

“ᐃᓕᓐᓂᐊᕐᕕᖕᒧᑦ ᐅᑎᖅᖢᓂ 50 ᕿᑎᐊᓂ ᐊᕐᕌᒍᖃᓕᕋᓗᐊᖅᖢᓂ, ᐋᓂ ᐱᔭᕇᖅᓯᓚᐅᖅᑐᖅ ᐃᓐᓇᐃᑦ ᐃᓕᓐᓂᐊᖅᐸᖕᓂᖏᓐᓄᑦ 

ᓇᓗᓇᐃᒃᑯᑕᖅᑖᖅᖢᓂ ᐊᔪᙱᓐᓂᕐᒥᓄᓪᓗ ᓇᓗᓇᐃᒃᑯᑕᖅᑖᖅᖢᓂ ᐃᓄᓕᕆᕙᖕᓂᕐᒧᑦ ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᖕᒥ, 

ᑕᐃᒪᐃᓕᐅᕐᓂᕐᒥᓄᑦ ᓇᓗᓇᐃᖅᓯᓪᓚᕆᒃᖢᓂ ᑭᖑᕙᓗᐊᓕᕐᓇᖅᐸᙱᓐᓂᖓᓂᒃ ᐱᒋᐊᕐᓂᐊᕐᓗᓂ ᐱᓕᕆᐊᖑᕙᒃᑐᓂᒃ 

ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ.” 

 

2012-ᒥ ᓯᕗᓕᖅᑎᐅᑉ ᑲᑎᒪᔩᑦ ᑲᑐᔾᔨᖃᑎᒌᖏᑕ ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ ᑐᓐᓂᖅᑯᑎᒋᕙᒃᑕᖓᑦ ᐱᒃᑯᒍᓲᑕᐅᕙᒃᐳᖅ 

ᐊᓂᒍᐃᓂᖓᓄᑦ ᐃᓐᓇᐅᓪᓗᓂ ᐃᓕᓐᓂᐊᖅᑎᒧᑦ ᐱᓕᕆᐊᖃᖃᑦᑕᖅᓯᒪᔪᒧᑦ ᐅᔾᔨᕐᓇᖅᓯᑎᑦᑎᓇᓱᒃᖢᑎᒃ ᐅᖃᐅᓯᕐᒥᓂᒃ 

ᐃᑲᔪᖅᑐᐃᕙᒃᖢᑎᒡᓗ, ᑎᓕᐅᕆᕙᒃᖢᑎᒡᓗ ᐊᒥᖅᑳᖃᑎᖃᖅᐸᒃᖢᑎᒡᓗ ᐊᓯᒥᓂᒃ ᖃᓄᖅ ᓴᙱᒃᑎᒋᐊᖅᑎᑦᑎᔪᓐᓇᕐᒪᖔᑕ 

ᐅᖃᐅᓯᕐᓄᑦ ᐊᔪᕈᓐᓃᖅᐸᒃᑕᒥᓂᒃ. ᑕᒪᕐᒥᑦᑎᐊᖅ ᐱᑎᑕᐅᓂᐊᖅᑐᑦ ᓯᕗᓪᓕᖅᐹᒥᒃ ᐅᖃᐅᓯᐅᓚᐅᖅᓯᒪᕗᑦ ᑲᑎᒪᔩᑦ ᑲᑐᔾᔨᖃᑎᒌᖏᑦ 

ᑲᑎᒪᑎᓪᓗᒋᑦ ᔪᓚᐃ 24, 2012-ᒥ. 

 

ᑲᑎᒪᔩᑦ ᑲᑐᔾᔨᖃᑎᒌᖏᑕ ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ ᑐᓐᓂᖅᑯᑕᐅᕙᒃᑐᖅ ᓴᖅᑭᑎᑕᐅᓚᐅᖅᓯᒪᕗᖅ 2004-ᖑᑎᓪᓗᒍ 

ᓯᕗᓕᖅᑎᒋᔭᐅᔪᓄᑦ ᑲᓇᑕᒥᐅᓄᑦ ᐃᓕᓴᕆᔪᒪᓪᓗᒍ ᐱᒻᒪᕆᐊᓘᓂᖓᓂᒃ ᑎᑎᕋᕈᓐᓇᕐᓂᖅ/ᐅᖃᓕᒫᕈᓐᓇᕐᓂᖅ ᐱᕐᔪᐊᒻᒪᕆᐅᓂᖓᓂᒃ 

ᐊᔪᙱᓐᓂᕆᕙᒃᑕᖏᓐᓂ ᑲᓇᑕᒥᐅᑦ ᐃᓚᐅᔪᓐᓇᖅᐸᒃᖢᑎᒃ ᐊᑕᖏᑦᑎᐊᕐᓗᑎᒃ ᐱᓕᕆᖃᑕᐅᑦᑎᐊᖅᐸᒃᖢᑎᒡᓗ ᓄᓇᖃᖃᑕᐅᓗᑎᒃ 

ᖃᓄᕈᓘᔭᖅ ᐃᓅᖃᑎᒌᒃᐸᖕᓂᕐᓂ. ᐊᑐᓂᒃ ᑐᓐᓂᖅᑯᓯᐊᖅᑐᑦ ᐱᑎᑕᐅᕙᒃᐳᑦ ᓇᓗᓇᐃᒃᑯᑕᕐᒥᒃ, ᑖᓐᓇ ᐊᑎᓕᐅᖅᑕᐅᓯᒪᓪᓗᓂ 

ᓯᕗᓕᖅᑎᒋᔭᐅᔪᒥᒃ ᑲᓇᑕᒥ ᐊᕕᒃᓯᒪᓂᕆᔭᖓᑕ ᐅᑭᐅᖅᑕᖅᑐᒥᓘᓐᓃᑦ ᐊᕕᒃᓯᒪᓂᕆᔭᖓᑕ, ᑖᓐᓇᓗ ᐃᓚᖃᖅᑎᑕᐅᕙᒃᖢᓂ ᑲᑎᒪᔩᑦ 

ᑲᑐᔾᔨᖃᑎᒌᖏᑕ ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ ᑐᓐᓂᖅᑯᑕᐅᕙᒃᑐᓂᒃ ᐅᔭᒥᖕᒥᒃ.  

 

“ᖁᕕᐊᓱᒃᑐᒻᒪᕆᐅᕗᖓ ᐃᓕᓴᖅᓯᔪᓐᓇᓕᕋᑦᑕ ᐋᓂᒥᒃ ᐅᓪᓗᒥ ᓯᕗᓕᖅᑎᐅᓂᖓᓄᑦ ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ. ᐋᓂ 

ᐅᖃᖅᓯᒪᔪᖅ ᑭᓯᐊᓂᒎᖅ ᐊᕐᕌᒍᖃᓕᖅᖢᓂ 50-ᓄᐊᖅᓯᒪᓕᖅᑐᓂᒃ ᑐᑭᓯᐅᒪᓕᑕᐃᓐᓇᓚᐅᖅᓯᒪᔪᖅ ᑐᑭᖓᓂ 

ᑎᑎᕋᕈᓐᓇᕐᓂᐅᑉ/ᐅᖃᓕᒫᕈᓐᓇᕐᓂᐅᑉ – ᐅᖃᓕᒫᖅᐸᒡᓗᓂ ᑎᑎᕋᖅᐸᒡᓗᓂᓗ ᑐᑭᓯᐅᒪᑦᑎᐊᕐᓗᒋᑦ – ᐊᒻᒪᓗᒎᖅ ᑐᑭᓯᐅᒪᓕᕐᓂᓂ 

ᐊᓯᔾᔨᖅᓯᔾᔪᑎᒋᒡᔪᐊᒻᒪᕆᓚᐅᕐᓂᕐᒥᓄᑦ ᖃᓄᓕᒫᖅ ᐃᓅᓯᕆᕙᒃᑕᒥᓂᒃ. ᖃᓄᐃᓕᐅᖅᐸᓪᓕᐊᓂᕆᓯᒪᔭᖓ ᐱᔪᒃᓯᓕᕈᑕᐅᔪᓐᓇᖅᐳᖅ 

ᐃᓄᖕᓄᑦ ᖃᓄᑐᐃᓐᓇᖅ ᐊᕐᕌᒍᓕᖕᓄᑦ,” ᑕᐃᒪᓐᓇ ᒥᓂᔅᑕ ᑮᑦ ᐲᑐᓴᓐ ᐅᖃᖅᖢᓂ.    

 

### 

 

ᐅᓂᒃᑳᓕᐊᖑᓯᒪᔪᖅ ᐋᓂ ᓂᒡᓚᖕᒧᑦ ᐃᓚᓕᐅᔾᔭᐅᓯᒪᕗᖅ 

 

ᐱᕙᓪᓕᐊᔪᓄᑦ ᖃᐅᔨᒋᐊᕐᕕᒃᓴᖅ: 

ᐃᒥᓕ ᕗᑦᔅ, ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎ  

ᓯᕗᓕᖅᑎᐅᑉ ᑎᑎᕋᕐᕕᒋᔭᖓᓂᑦ  

867-975-5059 

ewoods@gov.nu.ca  

www.premier.gov.nu.ca 

http://www.councilofthefederation.ca/pdfs/News_Release_2012_COF_Literacy_Award_July24.pdf
mailto:ewoods@gov.nu.ca
http://www.premier.gov.nu.ca/

ᐅᓂᒃᑳᖅᓯᒪᔪᖅ ᐃᓄᖕᒧᑦ 
 

ᐋᓂ ᓂᒡᓚᒃ – ᓄᓇᕗᒻᒥᐅᑕᖅ 

 

ᐋᓂ ᓂᒡᓚᒃ ᒪᒃᑯᒃᖢᓂ ᐱᕈᖅᓴᓚᐅᖅᓯᒪᔪᖅ ᓯᕗᓪᓕᒥᑎᑐᑦ ᐃᓅᓯᕆᕙᒃᑕᖓᑎᑐᑦ 

ᐃᓅᓯᑐᖃᕆᓚᐅᖅᓯᒪᔭᖏᑎᑐᑦ ᐊᕐᕌᒍᒐᓵᓗᖕᓄᑦ – ᓄᓇᒥ ᓄᓇᑐᖃᕆᔭᐅᕙᒃᑐᑐᖃᕐᒥ ᕿᖓᐅᒻᒥ, 

ᐅᐊᓕᓂᕐᒥᐅᓂ ᓄᓇᕗᒻᒥ.  ᐃᓚᒥᓃᑦᑐᓐᓃᖅᑎᑕᐅᓪᓗᓂ ᐊᐅᓪᓚᑦᑎᑕᐅᓚᐅᖅᓯᒪᓪᓗᓂᓗ ᐊᐅᓪᓚᖅᖢᑎᒃ 

ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᓄᑦ, ᐃᓕᓐᓂᐊᕈᓐᓇᖅᑎᑕᐅᓚᐅᖅᓯᒪᙱᑦᑐᖅ ᐃᓱᒪᒋᔭᐅᓚᐅᖅᓯᒪᓂᕐᒥᓄᑦ 

“ᐃᓐᓇᐅᓗᐊᓕᕐᓂᖓᓂᒃ”. ᑭᓯᐊᓂᖔᕐᓕ, ᐃᖅᑲᓇᐃᔭᖅᑎᑕᐅᓕᓚᐅᖅᓯᒪᔪᖅ ᐃᓕᓐᓂᐊᕐᕕᖕᒥ. ᐋᓂ 

ᐱᔪᒪᓂᖃᐃᓐᓇᖅᐸᓚᐅᖅᑐᖅ ᑕᒪᓐᓇ ᑕᒻᒪᕐᕕᐅᓂᓂ ᐋᖅᑭᒃᓯᒪᓕᑐᐃᓐᓇᖅᑎᑦᑐᒪᓇᓂᐅᒃ, ᑭᓯᐊᓂᓗᑦᑕᐅᖅ 

ᑭᒡᒐᖅᑐᐃᔪᒪᓪᓗᓂ ᐃᓅᖃᑎᒥᓂᒃ. 50 ᐅᖓᑖᓂ ᐊᕐᕌᒍᖃᓕᖅᖢᓂ, ᐱᒋᐊᓕᓚᐅᖅᓯᒪᔪᖅ 

ᑎᑎᕋᕈᓐᓇᕐᓂᕐᒧᑦ/ᐅᖃᓕᒫᕈᓐᓇᕐᓂᕐᒧᑦ. ᐋᓂ ᐱᔭᕇᖅᓯᓚᐅᖅᓯᒪᔪᖅ ᐃᓐᓇᐃᑦ 

ᐃᓕᓐᓂᐊᓪᓗᐊᑕᖅᐸᒃᑕᖏᓐᓄᑦ ᐃᓕᓐᓂᐊᕐᓂᕐᒥᒃ ᐊᒻᒪᐃᓛᒃ ᐃᓚᓕᐅᑎᓕᕆᓪᓗᓂ ᐃᓄᓕᕆᔨᐅᕙᖕᓂᕐᒧᑦ 

ᐱᓕᕆᐊᖑᕙᒃᑐᒥᒃ ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᖕᒥ. ᐅᑏᓐᓇᖃᑦᑕᓚᐅᖅᑐᖅ ᐃᓐᓇᐃᑦ 

ᐃᓕᓐᓂᐊᓪᓗᐊᑕᖅᐸᒃᑕᖏᓐᓄᑦ ᐃᓕᓐᓂᐊᕐᓂᕐᒥᒃ ᐊᔪᙱᓐᓂᓂ ᐃᓕᓐᓂᐊᖅᓯᒪᓂᕐᒧᑦ 

ᖁᕝᕙᕆᐊᖅᑎᒃᑲᓐᓂᕈᒪᓪᓗᓂᐅᒃ ᑕᐃᒪᐃᓕᐅᕐᓂᕐᒥᓄᓪᓗ ᐱᔭᕇᖅᓯᔪᓐᓇᓕᓚᐅᖅᖢᓂ ᓯᓚᑦᑐᖅᓴᕐᕕᖕᒥ 

ᐃᓕᓐᓂᐊᖅᓯᒪᓂᕐᒧᑦ ᐱᔭᐅᓕᖅᐸᒃᑐᒥᒃ ᓇᓗᓇᐃᒃᑯᑕᕐᒥᒃ. ᐋᓂ ᐱᓕᕆᐊᖃᓪᓚᕆᒍᒪᕙᒃᐳᖅ 

ᐅᔾᔨᕐᓇᖅᓯᑎᑦᑎᔪᒪᓪᓗᓂ ᑎᑎᕋᕈᓐᓇᕐᓂᕐᒥᒃ/ᐅᖃᓕᒫᕈᓐᓇᕐᓂᕐᒥᒃ. ᐃᓐᓇᐅᓪᓗᓂ, ᐊᔾᔪᒥᓇᖅᐳᖅ 

ᐃᓄᓕᒫᓄᑦ ᐊᒃᓱᕉᑎᖃᖅᐸᒃᑐᓄᑦ ᐊᒃᓱᕈᕐᓇᖅᑐᓄᑦ, ᐃᑲᔪᕐᓂᖃᐃᓐᓇᐅᔭᖅᐸᒃᖢᓂᓗ ᐃᓅᖃᑎᒥᓂᒃ. 

 
 


